
LEKGOTLA LE TIISA HORE KGUTLISO YA LESHANO E KA BAKA DIKOTLO TSA TAOLO LE 

BOTJHOTJHISI BA BONOKWANE 

Tshwane, 10 Mphalane 2023 – Khomishenara ya Ditshebeletso tsa Lekgetho tsa Afrika Borwa (SARS), 

Mong. Edward Kieswetter o ananetse qeto ya Lekgotla le Phahameng la Maipiletso (SCA) ho qhelela 

ka thoko boipiletso ba Mong. Ketsise Motloung le Ba Bang, ka ditjeo.  Lekgotla le boletse hore ha ho 

kgonahalo ya katleho.  

Sethathong taba ena e ile ya leba pela lekgotla ka mora hore SARS e phethele oditi ya kgwebo, moo e 

fumaneng hore bakopi ba entse ka boomo ha ba ne ba nehelana ka dikgutliso tsa ha ho letho bakeng 

sa Lekgetho la Boleng bo Ekeditsweng (VAT) le Lekgetho la Lekeno la Kgwebo (CIT) ao ka bobedi ba 

neng ba ingodiseditse ona le SARS, ha ka lehlakoreng le leng ba ne ntse ba hweba le ho fumana lekeno 

mmoho le ho ba le ditshenyehelo. 

Qeto ena ya SCA ka hona e dumellana le ya pejana moo Lekgotla le Phahameng le ileng la dumellana 

le SARS, ebile e tiisa taelo ya Lekgotla la Lebatowa mabapi le nyewe ya ho qoba ho lefa lekgetho ka 

boomo kgahlano le bakopi.  

Ka nako ya phuputso ya taba ena, SARS e fumane hore lesedi leo ho fanweng ka lona ke molefalekgetho 

enwa e ne e le leshano. SARS e ile ya tswela pele ho buisana le bakopi bana mabapi le diphetho tsena 

mme ka mora moo ya fana ka dikotlo tsa taolo.  Mokopi wa bobedi o ile a ananela diphetho le dikotlo 

tse boletsweng ke SARS empa a hanana le taba ya hore taba ena e fetisetswe botjhotjhising ba 

bonokwane. Mokopi o boletse hore sena e tla be e le kotlo e habedi le hore dipehelo tsa Molao wa 

Taolo ya Lekgetho di kgahlano le Molao wa Motheo ka ho dumella bakopi hore ba behwe molato 

habedi, e leng wa taolo le wa bonokwane bakeng sa tlolo e le nngwe. Lekgotla ha le a fumana mabaka 

tabeng ena mme la dumellana le SARS mme ka mora moo, bakopi ba ile ba leba ho SCA.  

Khomishenara ya SARS Mong. Edward Kieswetter, o thoholeditse qeto ya makgotla tabeng ena. 

“Bongata ba balefalekgetho ba hlekefetsa mokgwatshebetso ka ho fana ka dikgutliso tsa ha ho letho 

kapa tsa leshano, ha ka nqa e nngwe ba ntse ba pata diketsahalo tsa nnete tsa dikgwebo tsa bona. 

Qeto e entsweng ke makgotla e tiisa hore ketso ena ke ya ka boomo mme ha se feela tlolo ya molao, 

empa ke bonokwane.”   Sephetho sena se toboketsa diphuputso tse hlokolosi tse entsweng ke SARS 

tabeng e mabapi le ho qojwa ha tefo ya lekgetho ke balefalekgetho le hore e feela e sebeditse ka nepo 

ho fana ka kotlo ya ho se senole tsohle mmoho le ho fetisetsa taba ena botjhotjhising ba bonokwane 

bakeng sa diketso tse kgahlano le mokotla wa naha. SARS e tla tswela pele ho sebetsa ka mafolofolo 

ho lelekisa bao ba tswelang pele ho se ikobele melao ya lekgetho ka boomo. Sena se tla etswa ntle le 

tshabo, leeme kapa tsela e inkelang diqeto. 

 

Ho fumana lesedi le fetang lena, ka kopo ikopanye le SARS ho SARSMedia@sars.gov.za 

